
Доц. д-р Марија Гогова Самоников
ФИНАНСИСКА РЕГУЛАЦИЈА
(скрипта)
Штип, 2018 
ПРЕДГОВОР  

Финансискиот систем во целина се конципира така што ќе може да одговори на современото работење на финансиските пазари. Финансиските пазари од своја страна, имаат огромно влијание и се  тесно поврзани со другите сектори, како што се реалниот сектор и пазарот на трудот. Сложеноста на овој систем се зголемува и во делот на неговата меѓународна рамка, односно во делот на непознавањето граници за финансиските пазари и неговите инструменти. Таа поврзаност на финансискиот пазар со пазарот на трудот и со пазарот во реалниот сектор, како и неговата меѓународна применливост води кон неминовна регулација. 

Акцентот на регулацијата на овој систем се става затоа што глобализацијата, финансиските иновации и потенцијалните финансиски кризи делумно или целосно ја засегаат секоја економија (мала, голема, затворена, отворена). Глобализацијата – отворањето на границите, сведувањето на сите пазари во „еден“ пазар, овозможувањето на конкуренцијата да се покаже со сета своја „сила“ е една од најкомплексните потреби за појава на финансиско регулирање. Како одговор на ваквите современи текови, пазарот одговара со создавање нови инструменти, кои работат на економските принципи за вредност и барем оптимално искористување на времето – така се создаваат финансиските иновации: финансиските деривати и меѓународните договори и трансакции. Ваквото работење, кое е светски распространето и кое вклучува повеќе од двајца учесници во трансакциите (значи не само еден продавач – купувач, туку повеќе, вклучително и многу посредници), прави потенцијалните кризи во ваквиот систем да бидат „пошироко“ опасни. Финансиските кризи секогаш опфаќаат повеќе економии, а неретко и сите економии.

Начинот на регулирање, поради погоре наведеното, често се сведува и на специјализирање. Земјите се трудат да ги регулираат своите финансиски системи преку поодделно регулирање на финансиските институции, финансиските инструменти, финансиското работење, неговата примена во постигање на монетарни цели.

Примената на ваквата регулација, нејзиниот опфат и големина, разнообразност и комплексност, зависи многу од банкарскиот модел кој се применува во соодветната земја. Како база се зема банкарскиот модел заради приматот кој го имаат банките во финансиското посредување (иако тој во современи услови почнува да се намалува). Токму овде извираат разликите во финансиското регулирање меѓу различните земји. Така одредени регулаторни системи мораат да одговорат на поотворено работење кое вклучува институции кои истовремено вршат депозитно – кредитно работење, работа со хартии од вредност и сл., додека други регулаторни системи, регулацијата ја насочуваат на специјализирани институции и активности.

Овој материјал опфаќа обработка на регулацијата во целокупниот финансиски сектор. Какви сè законски рамки стојат во позадина на ова работење, кои се „потенцијалните проблематични точки“, што е тоа што е правилно во финансиската регулација и во која насока таа би требало да се движи. Кои промени би требало да се направат во истиот овој сектор и како да се применуваат. 

Анализата на овој материјал треба да го опфати и подрачјето за појавата на финансиските кризи, нивната важност, комплексност и нивната импликација врз општеството. Ќе се направи осврт кон минатото и случувањата, причините – последиците од финансисктие кризи, нивната санација и учењето од „грешките“, како и пронаоѓање одговор на прашањето зошто и дали историјата се повторува.

Сите горенаведени области на истражување и анализа, се обработени и за Република Македонија. Каков модел и форма на регулација се применува овде, во која законска рамка се движи македонската финансиска регулација, како и  значењето на регулацијата за мала и отворена економија и совладувањето на можните и постоечки кризи.

Материјалот цели кон утврдување на значењето на финансиската регулација за целокупното финансиско работење и нејзиниот ефект врз економските циклуси, улогата на банкарскиот сектор и неговата инволвираност во трансмисијата и синергијата на економските сигнали, кои можат да заземат непредвидени насоки доколку им се допушти и најмала нерегулираност и  согледувања на мерки кои можат да ги применат економиите и Македонија, при градењето и усовршувањето на својот финансиски пазар.

За таа цел се користат повеќе методи кои излегуваат во пресрет на предметот и целта на оваа скрипта, а вклучуваат метод на индукција, дедукција, компаративен метод, квантитативен и квалитативен метод и анализа на практични примери.

